
Summersunntig

Im Buirehuis sind d'Läde zue
und ai kei Ton isch z'gheere.
Im Schatte standid Chalb und Chue
und tiänd de Bräme wehre.

Dr Vater schlafd und d'Muetter isch

es Schutzli nachum Aesse

mid Brille und mid Buech a Tisch

im chliine Stubli gsässe.

Und 'sMeitschi i siim Chämmerli,
das tued sich scheen frisiäre.
Siis Härz schlahd wiä-n-es Hämmerli,
as eb es wett prässiäre.

Am Fiifi chund sii Schatz, juhee,

vo heeche-n-Alpe-n-abbe.
Fir dä will äs de hibsch uisgseh,
da darf keis Leckli gnappe.

Am Brunne zueche stahd es Chind,
tued sich dr Hitz erwehre.
Es pflancheled und streckd de gschwind
nu 'sChepfli under d'Rehre.

Bim Gade-n-äne ai dr Hund
tued plange-n-ufe Schatte.

Am meiste nu dr Schatz wo chund
dur d'Sunne über d'Matte.

J. V. M.

